1731 Hítardalsannáll:  Vetur hinn bezti, snjóa- og frostaminnsti, svo ár og mýrar voru sjaldan hestheldar; þrisvar kom nokkur snjór en aldrei fjúkdagur, að kalla mætti, en mjög var votveðra- og stormasamt og sjóarógæftir miklar. Eftir sumarkomu brá til kælu og þurrveðra. Grasbrestur á valllendi hinn mesti um allt landið, en á mýrum í meðallagi eður minna. Berjavöxtur ærið lítill, en fífu nærri enginn. Heynýting góð og vetrarfar hið besta fram til jóla.   

Hvammsannáll: Veturinn til jóla var með þíðum og úrkomum, og svo framvegis, en einkagóður var þorri og góa, svo ekki mundu menn slíkt, en fiskleysi við sjóinn. ... Sjö menn drukkna af skipi við Brimilsvelli, 2 komust af. ... Sumarið var mikið gott með sterkum hita og vestanþerrum með grasvexti merkilegum, svo á túnum féll nær því tvöföld taða við það í meðalári. ... Fjórir menn drukkna frá Stykkishólskaupstað í heimferð upp á Skarðsströnd.  

Mælifellsannáll: Veðurátta stirð með nýári, en leiddist vel af til miðs þorra og þaðan til góuloka, og svo að fáir mundu annan betri vetur; þó gerði skakviðri um tíma á einmánuði, en batnaði brátt aftur.

1732 Hítardalsannáll: Vetur einn hinn bezti, gerði lítið íkast á góu. Vorið gott og þurt. Kom hafís fyrir norðan. Sumarið blítt og grasvöxtur í betra lagi; spruttu mýrlendi vel, valllendi miklu miður, Fífa mikil. Ber nærri því engin. Nýttust töður, en úthey hröktust víða, því til votviðra brá með höfuðdeginum, náðust þó að lyktum. Haustið gott og vetur hinn bezti fram yfir jól. Kom varla snjór, að tæki af nautajörð. ... Snjóflóð tók af bæinn Brimnes á Austfjörðum. Létust þar inni búandinn, Jón Ketilsson, og fjórar manneskjur aðrar. – Snjóflóð hljóp og á Máfahlíðarkot hjá Búlandshöfða, tók heystæðu í garðinum, setti hana ofan á túnið, og stóran stein á húsin, grandaði þó engu. Stórviðri hrakti 3 hundruð fjár út í Markarfljót fyrir búandanum í Mörk undir Eyjafjöllum um veturinn, svo þau fórust. Um nóttina þess 7. Septembris fordjarafaði stórkostlegur jarðskjálfti nærri 40 bæi á Rangárvöllum, Landi, Eystrahrepp ofarlega, suma meir, suma minna; af  þeim niðurhrundu að miklu eður öllu leyti 11 bæir, nefnilega: Bolholt, Brekkur,Steinkross, Víkingslækur, Réttarnes, Haukadalur, Kot, Stóri Klofi, Húsagarður, Skriðufell, Ásólfsstaðir, Hagi etc. Matföng fólks og aðrir hlutir fordjörfuðust, en allt fólk komst af  lífs. Einn maður handleggsbrotnaði, 3 eður 4 löskuðust; fólk lá úti eður í tjöldum, þorði ekki að vera í húsum inni, því jörðin skalf og hrærðist til og frá nærri um hálfan mánuð þar eptir. Um Borgarfjörð og hér vesturfrá fundu menn varla til þessa jarðskjálfta, og þeir einir, er þá vöktu.             

Hvammsannáll: Vetur var góður til jóla, og svo allt fram á góu, þá gerði skopru. Vorið var hart, ogsvo hafís nokkur fyrir Norðurlandinu. ... Heyskapur varð sem í meðalári. ... Þann 6. Septembris skeði mikill jarðskjálfti á Rangárvöllum einkum, og hröpuðu víst 8 bæir í grunn: Bolholt, Réttarnes, Víkingslækur, Steinkross, Haukadalur, Borg, Kot, flestallt stólsjarðir, Klofi og fleiri býli skemmdust, hröpuðu og tilgengu stöku hús, jafnvel sprakk jörðin, og komu stórgjár, en fólkið bevaraði sig guði, þó það væri um næturtíma. ... Vetur til jóla var votur, en nógar jarðir.     

Mælifellsannáll: Það sumar gengu  jarðskjálftar miklir suður á Rangárvöllum. Hrundu bæir þrír niður í grunn. Skemmdist matur allur eða spilltist, en fólkið komst af, sumt lamað og meitt. Regn og stórviðrasamt veður um sumarið, spilltust hey víða, svo ogsvo voru lítil. Haust var gott með stilltu veðri allt fram á jólaföstu; gerði þá snjó er lá á viku rúma. 

